
nārada uvāca
sainikā bhayanāmnō yē barhiṣman diṣṭakāriṇaḥ Á
prajvārakālakanyābhyāṃ vicēruravanīmimām Á Á 1 Á Á

ta ēkadā tu rabhasā purañjanapurīṃ nṛpa Á
rurudhurbhaumabhōgāḍhyāṃ jaratpannagapālitām Á Á 2 Á Á

kālakanyāpi bubhujē purañjanapuraṃ balāt Á
yayābhibhūtaḥ puruṣaḥ sadyō niḥsāratāmiyāt Á Á 3 Á Á

tayōpabhujyamānāṃ vai yavanāḥ sarvatōdiśam Á
dvārbhiḥ praviśya subhṛśaṃ prārdayan sakalāṃ purīm Á Á 4 Á Á

tasyāṃ prapīḍyamānāyāmabhimānī purañjanaḥ Á
avāpōruvidhāṃstāpān kuṭumbī mamatākulaḥ Á Á 5 Á Á

kanyōpagūḍhō naṣṭaśrīḥ kṛpaṇō viṣayātmakaḥ Á
naṣṭaprajñō hṛtaiśvaryō gandharvayavanairbalāt Á Á 6 Á Á

viśīrṇāṃ svapurīṃ vīkṣya pratikūlānanādṛtān Á
putrān pautrānugāmātyāñjāyāṃ ca gatasauhṛdām Á Á 7 Á Á

ātmānaṃ kanyayā grastaṃ pañcālānaridūṣitān Á
durantacintāmāpannō na lēbhē tatpratikriyām Á Á 8 Á Á

kāmānabhilaṣandīnō yātayāmāṃśca kanyayā Á
vigatātmagatisnēhaḥ putradārāṃśca lālayan Á Á 9 Á Á

gandharvayavanākrāntāṃ kālakanyōpamarditām Á
hātuṃ pracakramē rājā tāṃ purīmanikāmataḥ Á Á 10 Á Á

bhayanāmnō’grajō bhrātā prajvāraḥ pratyupasthitaḥ Á
dadāha tāṃ purīṃ kṛtsnāṃ bhrātuḥ priyacikīrṣayā Á Á 11 Á Á

tasyāṃ sandahyamānāyāṃ sapauraḥ saparicchadaḥ Á
kauṭumbikaḥ kuṭumbinyā upātapyata sānvayaḥ Á Á 12 Á Á

yavanōparuddhāyatanō grastāyāṃ kālakanyayā Á
puryāṃ prajvārasaṃsṛṣṭaḥ purapālō’nvatapyata Á Á 13 Á Á

na śēkē sō’vituṃ tatra purukṛcchrōruvēpathuḥ Á
gantumaicchattatō vṛkṣakōṭarādiva sānalāt Á Á 14 Á Á

śithilāvayavō yarhi gandharvairhṛtapauruṣaḥ Á
yavanairaribhī rājannuparuddhō rurōda ha Á Á 15 Á Á

duhitṝḥ putrapautrāṃśca jāmijāmātṛpārṣadān Á
svatvāvaśiṣṭaṃ yatkiñcid gṛhakōśaparicchadam Á Á 16 Á Á

ahaṃ mamēti svīkṛtya gṛhēṣu kumatirgṛhī Á
dadhyau pramadayā dīnō viprayōga upasthitē Á Á 17 Á Á

lōkāntaraṃ gatavati mayyanāthā kuṭumbinī Á
vartiṣyatē kathaṃ tvēṣā bālakānanuśōcatī Á Á 18 Á Á

na mayyanāśitē bhuṅktē nāsnātē snāti matparā Á
mayi ruṣṭē susantrastā bhartsitē yatavāgbhayāt Á Á 19 Á Á

prabōdhayati māvijñaṃ vyuṣitē śōkakarśitā Á
vartmaitad gṛhamēdhīyaṃ vīrasūrapi nēṣyati Á Á 20 Á Á

kathaṃ nu dārakā dīnā dārakīrvāparāyaṇāḥ Á
vartiṣyantē mayi gatē bhinnanāva ivōdadhau Á Á 21 Á Á

ēvaṃ kṛpaṇayā buddhyā śōcantamatadarhaṇam Á
grahītuṃ kṛtadhīrēnaṃ bhayanāmābhyapadyata Á Á 22 Á Á

paśuvadyavanairēṣa nīyamānaḥ svakaṃ kṣayam Á
anvadravannanupathāḥ śōcantō bhṛśamāturāḥ Á Á 23 Á Á

purīṃ vihāyōpagata uparuddhō bhujaṅgamaḥ Á
yadā tamēvānu purī viśīrṇā prakṛtiṃ gatā Á Á 24 Á Á

vikṛṣyamāṇaḥ prasabhaṃ yavanēna balīyasā Á
nāvindattamasā’’viṣṭaḥ sakhāyaṃ suhṛdaṃ puraḥ Á Á 25 Á Á

taṃ yajñapaśavō’nēna saṃjñaptā yē’dayālunā Á
kuṭhāraiścicchiduḥ kruddhā smarantō’mīvamasya tat Á Á 26 Á Á

anantapārē tamasi magnō naṣṭasmṛtiḥ samāḥ Á
śāśvatīranubhūyārtiṃ pramadāsaṅgadūṣitaḥ Á Á 27 Á Á

tāmēva manasā gṛhṇan babhūva pramadōttamā Á
anantaraṃ vidarbhasya rājasiṃhasya vēśmani Á Á 28 Á Á

upayēmē vīryapaṇāṃ vaidarbhīṃ malayadhvajaḥ Á
yudhi nirjitya rājanyān pāṇḍyaḥ parapurañjayaḥ Á Á 29 Á Á

tasyāṃ sa janayāñcakra ātmajāmasitēkṣaṇām Á
yavīyasaḥ sapta sutān sapta draviḍabhūbhṛtaḥ Á Á 30 Á Á

ēkaikasyābhavattēṣāṃ rājannarbudamarbudam Á
bhōkṣyatē yadvaṃśadharairmahī manvantaraṃ param Á Á 31 Á Á

agastyaḥ prāgduhitaramupayēmē dhṛtavratām Á
yasyāṃ dṛḍhacyutō jāta idhmavāhātmajō muniḥ Á Á 32 Á Á

vibhajya tanayēbhyaḥ kṣmāṃ rājarṣirmalayadhvajaḥ Á
ārirādhayiṣuḥ kṛṣṇaṃ sa jagāma kulācalam Á Á 33 Á Á

hitvā gṛhān sutān bhōgān vaidarbhī madirēkṣaṇā Á
anvadhāvata pāṇḍyēśaṃ jyōtsnēva rajanīkaram Á Á 34 Á Á

tatra candravasā nāma tāmraparṇī vaṭōdakā Á
tatpuṇyasalilairnityamubhayatrātmanō mṛjan Á Á 35 Á Á

kandāṣṭibhirmūlaphalaiḥ puṣpaparṇaistṛṇōdakaiḥ Á
vartamānaḥ śanairgātrakarśanaṃ tapa āsthitaḥ Á Á 36 Á Á

śītōṣṇavātavarṣāṇi kṣutpipāsē priyāpriyē Á
sukhaduḥkhē iti dvandvānyajayatsamadarśanaḥ Á Á 37 Á Á

tapasā vidyayā pakvakaṣāyō niyamairyamaiḥ Á
yuyujē brahmaṇyātmānaṃ vijitākṣānilāśayaḥ Á Á 38 Á Á

āstē sthāṇurivaikatra divyaṃ varṣaśataṃ sthiraḥ Á
vāsudēvē bhagavati nānyadvēdōdvahan ratim Á Á 39 Á Á

sa vyāpakatayā’’tmānaṃ vyatiriktatayā’’tmani Á
vidvān svapna ivāmarśasākṣiṇaṃ virarāma ha Á Á 40 Á Á

sākṣādbhagavatōktēna guruṇā hariṇā nṛpa Á
viśuddhajñānadīpēna sphuratā viśvatōmukham Á Á 41 Á Á

parē brahmaṇi cātmānaṃ paraṃ brahma tathā’’tmani Á
vīkṣamāṇō vihāyēkṣāmasmādupararāma ha Á Á 42 Á Á

patiṃ paramadharmajñaṃ vaidarbhī malayadhvajam Á
prēmṇā paryacaraddhitvā bhōgān sā patidēvatā Á Á 43 Á Á

cīravāsā vratakṣāmā vēṇībhūtaśirōruhā Á
babhāvupapatiṃ śāntā śikhā śāntamivānalam Á Á 44 Á Á

ajānatī priyatamaṃ yadōparatamaṅganā Á
susthirāsanamāsādya yathāpūrvamupācarat Á Á 45 Á Á

yadā nōpalabhētāṅghrāvūṣmāṇaṃ patyurarcatī Á
āsītsaṃvignahṛdayā yūthabhraṣṭā mṛgī yathā Á Á 46 Á Á

ātmānaṃ śōcatī dīnamabandhuṃ viklavāśrubhiḥ Á
stanāvāsicya vipinē susvaraṃ prarurōda sā Á Á 47 Á Á

uttiṣṭhōttiṣṭha rājarṣē imāmudadhimēkhalām Á
dasyubhyaḥ kṣatrabandhubhyō bibhyatīṃ pātumarhasi Á Á 48 Á Á

ēvaṃ vilapatī bālā vipinē’nugatā patim Á
patitā pādayōrbhartū rudatyaśrūṇyavartayat Á Á 49 Á Á

citiṃ dārumayīṃ citvā tasyāṃ patyuḥ kalēvaram Á
ādīpya cānumaraṇē vilapantī manō dadhē Á Á 50 Á Á

tatra pūrvataraḥ kaścitsakhā brāhmaṇa ātmavān Á
sāntvayan valgunā sāmnā tāmāha rudatīṃ prabhō Á Á 51 Á Á

brāhmaṇa uvāca
kā tvaṃ kasyāsi kō vāyaṃ śayānō yasya śōcasi Á
jānāsi kiṃ sakhāyaṃ māṃ yēnāgrē vicacartha ha Á Á 52 Á Á

api smarasi cātmānamavijñātasakhaṃ sakhē Á
hitvā māṃ padamanvicchan bhaumabhōgaratō gataḥ Á Á 53 Á Á

haṃsāvahaṃ ca tvaṃ cārya sakhāyau mānasāyanau Á
abhūtāmantarā vaukaḥ sahasraparivatsarān Á Á 54 Á Á

sa tvaṃ vihāya māṃ bandhō gatō grāmyamatirmahīm Á
vicaran padamadrākṣīḥ kayācinnirmitaṃ striyā Á Á 55 Á Á

pañcārāmaṃ navadvāramēkapālaṃ trikōṣṭhakam Á
ṣaṭkulaṃ pañcavipaṇaṃ pañcaprakṛti strīdhavam Á Á 56 Á Á

pañcēndriyārthā ārāmā dvāraḥ prāṇā nava prabhō Á
tējō’bannāni kōṣṭhāni kulamindriyasaṅgrahaḥ Á Á 57 Á Á

vipaṇastu kriyāśaktirbhūtaprakṛtiravyayā Á
śaktyadhīśaḥ pumāṃstvatra praviṣṭō nāvabudhyatē Á Á 58 Á Á

tasmiṃstvaṃ rāmayā spṛṣṭō ramamāṇō’śrutasmṛtiḥ Á
tatsaṅgādīdṛśīṃ prāptō daśāṃ pāpīyasīṃ prabhō Á Á 59 Á Á

na tvaṃ vidarbhaduhitā nāyaṃ vīraḥ suhṛttava Á
na patistvaṃ purañjanyā ruddhō navamukhē yayā Á Á 60 Á Á

māyā hyēṣā mayā sṛṣṭā yatpumāṃsaṃ striyaṃ satīm Á
manyasē nōbhayaṃ yadvai haṃsau paśyāvayōrgatim Á Á 61 Á Á

ahaṃ bhavānna cānyastvaṃ tvamēvāhaṃ vicakṣva bhōḥ Á
na nau paśyanti kavayaśchidraṃ jātu manāgapi Á Á 62 Á Á

yathā puruṣa ātmānamēkamādarśacakṣuṣōḥ Á
dvidhābhūtamavēkṣēta tathaivāntaramāvayōḥ Á Á 63 Á Á

ēvaṃ sa mānasō haṃsō haṃsēna pratibōdhitaḥ Á
svasthastadvyabhicārēṇa naṣṭāmāpa punaḥ smṛtim Á Á 64 Á Á

barhiṣmannētadadhyātmaṃ pārōkṣyēṇa pradarśitam Á
yatparōkṣapriyō dēvō bhagavān viśvabhāvanaḥ Á Á 65 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē purañjanōpākhyānē aṣṭāviṃśō’dhyāyaḥ Á Á

